SUV RESURSLARIDAN OQILONA VA SAMARALI FOYDALANISH HAR BIRIMIZNING BURCHIMIZDIR

Biz – Yangi O‘zbekiston fuqarolari tarixning yanada mas’uliyatli va hal qiluvchi pallasida turibmiz. 
Yangilangan Konstitutsiya qabul qilinishi bilan Uchinchi Renessans uchun huquqiy poydevor yaratildi. 
Mamlakat taraqqiyotida mutlaqo yangi davr boshlandi. 
Yangi tahrirdagi Konstitutsiyani so‘zsiz va to‘liq amalga oshirish savobli kasb egalari bo‘lgan suv xo‘jaligi xodimlarining ham birinchi navbatdagi ustuvor vazifasidir.
Yangilangan Konstitutsiyaning birinchi moddasida O‘zbekiston – suveren, demokratik, huquqiy, ijtimoiy va dunyoviy davlat deb, qat’iy belgilab qo‘yilgani tarixiy ahamiyatga ega. Xalqning xohish-irodasi bilan Asosiy qonunda muhrlangan bu prinsiplar – mamlakatning taraqqiyot yo‘li va taqdirini, uning kelajagini belgilab bergan ushbu “beshta ustun” hech qachon o‘zgartirilmaydi.
Yangilangan Konstitutsiyada davlatning ijtimoiy majburiyatlari 3 barobar ko‘paytirildi. Endilikda nuroniylar, yolg‘iz keksalar, nogironligi bo‘lgan insonlar, alohida e’tiborga muhtoj aholi qatlamiga ijtimoiy xizmatlar ko‘lami yanada kengaytiriladi. Ish haqi, pensiya, nafaqa va stipendiyalar miqdori muntazam oshirib boriladi. 
Aholiga munosib turmush sharoitlarini yaratish uchun, eng avvalo, iqtisodiy o‘sishni ta’minlash zarur. Bundan buyon ham xususiy sektorni qo‘llab-quvvatlash, soliq ma’murchiligini yanada soddalashtirish, davlatning iqtisodiyotdagi ishtirokini kamaytirish borasidagi ishlar jadal davom ettiriladi. Ayniqsa, qishloq va suv xo‘jaligi, sanoat, energetika, transport, qurilish sohalariga katta-katta investitsiyalar jalb qilinadi.
Konstitutsiyamizning 68-moddasida yer, yer osti boyliklari, suv, o‘simlik va hayvonot dunyosi hamda boshqa tabiiy resurslar umummilliy boylik, ulardan oqilona foydalanish zarur va ular davlat muhofazasida ekanligi belgilangan. Shunday ekan, suv resurslaridan oqilona va samarali foydalanish har birimizning burchimizdir.

